
Mál nr.  25/2014 
M og 

 Vátryggingafélagið  V  v. frjálsrar ábyrgðartryggingar S 
 
 

Umferðaróhapp þegar ekið var á kú í Skagafjarðarsveit þ. 16.12.2013. 
 

Gögn. 
1. Málskot móttekið þ.17.1.2014 ásamt fylgiskjölum 1-4 
2. Bréf V dags. 31.12.2014   
3. Tölvupóstur frá Vegagerðinni, dags. 20. febrúar 2014. 

 

Málsatvik. 

M og eiginmaður hennar voru á ferð í bifreið M í Viðvíkursveit í sveitarfélaginu Skagafirði þegar 
holdanautakýr hljóp fyrir bílinn, þau óku á kúna og bíllinn skemmdist. M segir að kýrnar hafi 
verið á hlaupum  um allt af því að þennan sama dag hafi kálfarnir verið teknir frá þeim. Þá segir M 
að gripirnir hafi verið hafðir í hólfi við þjóðveginn og þrjú hlið hólfsins opin og vel girt að vegi 
beggja vegna. Þá segir M að kýrnar hafi verið á veginum í nokkurn tíma og vísar til vitnis í því 
sambandi. Eigandi kýrinnar segir að þennan dag hafi kálfarnir verið skildir frá kúnum og ókyrrð 
verið í þeim. Farið hafi verið með kýrnar vestur fyrir veginn í hólf og búið að loka því. Eigandinn 
segist hafa verið að vinna inni og farið út um klukkustund síðar, en þá hafi kýrnar verið að koma 
heim.  Þær hafi rutt niður hliðinu og um það leyti hafi bíll ekið á eina kúna. M krefst bóta úr 
frjálsri ábyrgðartryggingu S hjá V þar sem að vörslum kúnna hafi verið áfátt og þess ekki gætt að 
þær væru ekki á veginum og hlið hafi verið skilin eftir opin á hólfi þar sem kýrnar hafi verið settar 
í. V hafnar bótaskyldu og segir að S hafi brugðist við um leið og hann áttaði sig á því að kýrnar 
voru lausar og komið þeim í hólfið aftur.  Lausaganga búfjár sé ekki bönnuð á umræddu svæði 
samkvæmt upplýsingum sem V aflaði. Þá telur V að ákvæði vegalaga gildi ekki, m.a. sé ekki 
ristarhlið á svæðinu. Samkvæmt sérstökum upplýsingum frá Vegagerðinni var girðingin 
vestanmegin við þjóðveginn ekki fjárheld. 

Álit. 

S heldur því fram að hann hafi lokað kýrnar inni í þar til gerðu hólfi en þær rutt hliðinu niður. M 
heldur því hins vegar fram að hlið á hólfinu hafi verið opin. Gegn neitun S á því að hann hafi 
skilið hliðin í hólfinu eftir opin er það ósannað miðað við gögn málsins. Ekki er því sýnt fram á 
vanrækslu S á vörslum búfjár í umrætt sinn. M á því ekki rétt á bótum úr frjálsri 
ábyrgðartryggingu S hjá V. 

 

Niðurstaða. 

M á ekki rétt á bótum úr frjálsri ábyrgðartryggingu S hjá V. 
 

Reykjavík 25.2.2014 

___________________________ 
Þóra Hallgrímsdóttir hdl. 

___________________________   ___________________________ 
         Valgeir Pálsson hrl.   Jón Magnússon hrl.   


